Nehemias komentaryo

• 1.1 Nasa palasyo ni Haring Artaherhes si Nehe​mias bilang tagapamahala sa mga inumin, isang mataas na posisyon nang panahong iyon na laging natatakot ang mga hari na malason.

May maganda ngang kinabukasan ang taong ito pero iiwan pa rin niya ang lahat para sa paglilingkod sa Diyos.

Ang bokasyon ni Nehemias ay nagmumula:

–
sa kanyang malaking pananalig sa mga pa​ngako ng Diyos;

–
sa pagkaunawa sa kasaysayan na tanging ang sumasampalataya lamang ang makau​unawa: Walang sinumang dapat sisihin ang Israel para sa kanilang mahirap na sitwasyon. Mga kasala​nan nila ang sanhi ng kanilang kapahama​kan. Kaya hindi nila dapat iasa sa kaganda​hang-loob ng mga bansang mas malalakas ang mu​ling pagtatayo sa kanilang bansa, kundi sa kanilang pagbabagong buhay at pagbabalik-loob.

Si Nehemias ang halimbawa ng lahat ng nakaka​kilala sa boses ng Panginoon sa mga pangyayaring nagaganap at hindi na naghi​hintay pa ng isang es​pesyal na tawag para kumilos. Walang alinla​ngan na kung may tiwala siya sa Diyos, tinatawag din ang bawat Kristiyano na madiskubre at magawa ang inaasahan sa kanya ng Diyos para sa kaligtasan ng mundo, tulad ni Nehemias.

• 2.1 Humihingi si Nehemias, at siya’y tumatang​gap sapagkat hindi siya nambubuwisit, at nagkapanga​lan siya at napamahal sa mga tao bunga ng mara​ming taon ng matapat na paglilingkod. Nangingi​ba​baw ang mahusay niyang pagpapasya at pangu​nguna, at ang maalab niyang pananalita na nagpapalakas ng loob sa mga nagdududa na nakukumbinsi niya.

Kailangan bang itayo ang mga pader ng Jerusalem? Sa katunaya’y mas binibigyang-pansin ng Biblia kung paano ito naitayo kaysa mismong pag​tatayo nito: sa panawagan ni Nehemias para sa pag​tutulung-tulong ng lahat, naitayo niya ang espiritu ng pamayanan sa Jerusalem.

• 3.33 Pagkatapos ay nagbunga naman ng inggit at paghihinala ang trabaho ni Nehemias. Hindi ito dapat ipagtaka. Sapat na ang kata​tagan ng isang taong ito para bigyang-sigla ang lahat. Sa sandaling iyon mismo, ang pagtatayo sa pader ng Jerusalem ang kongkretong tungkulin para magpatuloy sa pagsulong ang Banal na Kasaysayan. Kung nasi​raan ng loob ang sambayanang Judio at ipinagpaliban ang pagtatayo, tiyak na mawawala sa kanila ang mga paraan tungo sa kanilang kalayaan at ang kahulugan ng kanilang misyon. Gayundin naman sa kasalukuyan, bagamat mas lumilitaw na espi​rituwal ang misyon ng Iglesya, ang katapatan natin sa Panginoon ay nakasalalay pa rin sa ating salo​obin sa harap ng mga pagyurak at pagtataksil sa katotohanan sa kongkretong mga bagay-bagay sa buhay ng lipunan.

• 5.1 Kalahi tayo ng ating mga kapatid. Paulit-ulit na sinasabi ng mga pinuno na nangangailangan ng sakripisyo ang muling pagtatayo sa bayan. Pero hini​hi​ngi ng bayang Judio na ang mga sakripisyo ay ta​​la​gang pagbaha-bahaginan ng lahat. Kailangang kanse​lahin ng mga may sapat na pera sa kasalukuyang panga​ngailangan ang mga utang ng mga walang kahit ano.

At kayo pa ngayon ang bibili sa inyong mga ka​pa​tid? Ipinagtatanggol ni Nehemias ang pina​kaaba, at tinutuligsa ang kasalanang nagagawa ng mga ma​yayaman nang hindi nila nama​malayan; nadadala sila ng katwiran ng pagka​karoon at ng pagpapautang hanggang ipa​ilalim nila sa pagka​alipin ang kanilang mga kapatid.

Gusto ba ninyong gayahin ang mga kaugalian ng ating mga kaaway? Tama lamang na magha​ngad ng kalayaan mula sa mapag​samantalang kapitalismo at di-makataong pamahalaan. At sa wakas, ang diwang mapag​samantala sa bawat isa sa atin ang kahuli-huli​​​hang bubunutin.

• 6.1 Ginagamit ni Sanbalat ang lahat ng paraan para papanghinain ang loob ni Nehemias:

3:33 – panunuya at pag-insulto,

4:2 – pagbabanta ng pagsalakay,

6:2 – paninindak,

6:6 – mga akusasyon,

6:14 – pagsusuhol sa mga bulaang propeta.

Hindi mawawalan ng mga taong kakasang​kapan sa salita ng Diyos para suportahan ang mga gob​yerno o para linlangin ang mga tao.

Bigyang-pansin ang ekspresyon sa 6:13, para takutin ako at dalhin sa pagkakasala. Napakalimit, ang takot ay isang madulas na daan na nag​hahatid sa pagkakasala.

• 8.1 Pinakatampok sa napakahalagang petsang ito ng Banal na kasaysayan ang unang pampublikong pagbasang ito sa Batas. Hanggang sa pa​nahong iyon, isinasabuhay ng bayang Israel ang kanilang pananam​palataya sa pamamagitan ng pagdarasal, pakikilahok sa mga seremonya sa Templo. Mula sa bibig ng mga pari at mga propeta nila tinatanggap ang mga pag​pa​pasya at panga​ngaral. Wala silang nadamang panga​ngailangan na magbasa ng Biblia.

May ilang libro na noon ng ating Biblia, pero na​ka​tabi ang mga ito sa Templo o sa palasyo ng hari: hindi nakararating ang mga ito sa bayan ni hindi ang mga ito ang saligan ng kanilang pana​nampalataya. Subalit ngayon, mga bagong pa​-nga​ngailangan ang lumilitaw at wala na ang mga propeta, na di gaya ng dati. Naiintindihan ni Esdras na sa darating na pana​hon, ang pama​yanang Judio ay uunlad at mabubuo sa pagbasa, pagninilay at interpretasyon sa sagradong libro. Si Esdras mismo ang nagsisikap na tumipon at kumumpleto sa mga sagradong libro at nagsi​simula naman ang bagong panahon na ang Biblia ang magiging libro ng lahat at ang batayan ng kanilang pananampalataya.

Ang pangrelihiyon at pangkulturang hakbang na ito ay katulad din ng nangyayari sa Iglesya nitong mga huling taong nagdaan. Nagsisimba ang mga tao, nagdarasal at tinuturuan; pero banyaga para sa kanila ang Biblia. Pero ngayon, lalakas lamang ang pana​nam​palatayang Kristiyano mula sa Salita ng Diyos na binabasa at pinakikinggan sa isang pamayanan. Sa totoo’y huli pa nga tayo: sa simula ng nakaraang apat na siglo, nang magsimula ang mga Protestante, sini​mulan na sana ang pagpapanibagong ito.

Ang pagtitipong tinawag ni Esdras ang magsisilbing modelo ng buhay-relihiyoso sa pamayanang Judio. Hindi aalisin ang maringal na pagsamba sa Templo sa Jerusalem, pero mula sa araw na iyon, magkakaroon ng sinagoga ang mga Judio sa bawat siyudad, o isang bahay na mapagtitipunan nila sa Araw ng Pahinga para marinig ang salita ng Diyos at umawit ng mga salmo.

• 9.1 Kailangang iugnay natin ang sere​monyang ito ng penitensya sa mga kabanata 9-10 ng Esdras. Tungkol ito sa paghingi ng ka​patawaran sa mga kasa​lanan na naglalayo sa mga tao mula sa Batas ng Diyos at pumipinsala sa lahi ng Israel. Iginigiit dito lalung-lalo na ang kasalanang nasa pag-aasawa sa babaeng galing sa ibang lahi at ibang relihiyon: alam ng Biblia na ang pag-aasawa sa hindi kapanampalataya ay madalas na nauuwi sa paglayo sa sariling pama​yanang panrelihiyon. Ganito ang naging kasa​lanan ni Solo​mon.

Matapos aminin sa harap ng lahat ang mga pag​kakasala ng pamayanan, inaalaala nila ang awa ng Diyos: walang saysay ang malaman ang mga kasa​lanan, kung hindi naman mapupukaw ang dam​damin ng taos-pusong pagsisisi sa pag-ala​alang laging nagpapatawad ang Diyos sa kanyang kagandahang-loob. Kasunod na​​man nito ang buod ng banal na kasaysayan na nagpapakita sa awa ng Diyos sa kanyang bayan.

Sa pagtatapos ng seremonya, maraming pa​ngako ang ginagawa: kailangan ang mga ito bilang tulong sa mga kaloobang di gaanong matatag at bilang panlaban sa pagiging pabaya. Pero hindi ito tungkol lamang sa paggawa ng mga reglamento; ang panganib ay nasa higit na pagpapahalaga sa panlabas na pagtupad kaysa diwa mismo ng Batas na ang layuni’y makabuo ng isang bayang laging handang maglingkod sa Diyos.

• 10.1 Tinipon sa sumusunod na mga kabanata ang iba’t ibang dokumento. Mapa​pansin sa mga ito            ang talatang tumutukoy sa unang misyon ni Nehemias: 12:27-43. Bini​bigyang-kabuuan nito ang mga kabanata 1-7.

• 13.10 Sa huling kabanatang ito, nama​magitan si Nehemias para igalang ang batas ​na pinagtibay ni Esdras, kaya gumagawa siya ng mga bago at ma​​​​bibigat na hakbang (tungkol sa Araw ng Pa​hinga, pagpapa​dalisay sa lahi at reli​hiyon, at iba pa).

May malaking kapakinabangang hatid ang salo​o​bing ito: salamat sa kanilang organisasyon at sa pag​kakabuklod ng mga Judiong magka​kapatid, nakaligtas ang bayan ng Diyos at hindi lumihis sa kanilang pananampalataya.

Ngunit mababanaag din ang mga problemang ka​titisuran ng Ebanghelyo: pagkapit sa kahapon, pagka​panatiko para sa mga sagradong lugar, pag​ka​agresibo sa mga di sumasang-ayon. Isang katotohanan na sa sumunod na mga dan​taon, mas lu​​ma​​go ang kama​layang panrelihiyon ng mga Ju​dio sa pakikitungo nila sa kulturang Griyego kaysa pagsisikap nila sa pan​sariling organisasyon.

Kung hangad ng mga pamayanang Kristiyano at gayon din ng Iglesya sa kabuuan nito na maging tapat sa mensahe ng Biblia, kailangan nilang hana​pin ang paglago sa pagbubukas at pagharap sa daigdig.

